
༄༅། །རྩང་མོའི་ཀི་དེབ་བློ་རིག་མེ་ཏོག

ནོར་བུའི་རི་ལས་ཐོན་པའི། །ཤིང་ཆེན་སྤོས་དཀར་བསང་ཤིང་།། 

དྲོ་པ་བསང་ཤིང་བཏུབ་པས། །ཕྱི་རུ་ལྷ་ཤིང་བཏུབ་པས།།

དཀར་ཡོལ་ཆག་རུང་ཆག་གེ །འབྲུག་རིས་ཡལ་རུང་ཡལ་གེ། 

རྫབ་ཆེན་ཕོར་པའི་རྟིང་མ། །དངུལ་ཤན་ལས་ཀྱིས་འཁོར་འོང་།།

ཕ་རི་སྤང་གི་ལོགས་ལས། །ཤྭ་བ་ཡར་འགྲོ་མར་འགྲོ།། 

ཡར་འགྲོ་རྩྭ་ཡང་མི་ཟ། །མར་འགྲོ་ཆུ་ཡང་མི་འཐུང་།།

ལྷ་ས་སྒོ་བཟང་ཐོག་ལས། །དྲིལ་བུ་བརྒྱ་དྲིལ་སྟོང་དྲིལ།། 

གསུང་སྐད་ཧན་པའི་དྲིལ་བུ། །གཅིག་དང་གཉིས་ལས་མིན་འདུག།

ལྷ་ས་བར་སྐོར་ནང་ལས། །ཤ་ཅིག་ཉོ་དགོ་བསམ་པ།། 

ཤ་ལ་ཚི་ལུ་མིན་འདུག །གོང་ལ་ཧམ་པ་མཐོ་སོང་།།

༄༅། །རྩང་མོའི་ཀི་དེབ་བློ་རིག་མེ་ཏོག

དགུང་དང་སྤྲིན་གྱི་མཚམས་ལས། །འབྲུག་གིས་སྒོང་རྡོག་བུད་སོང་།། 

འདི་ལ་ལག་པ་མ་འདོགས། །རིན་ཆེན་སྲོག་དང་འབྲལ་འོང་།།

སྟར་ཤིང་རྡོ་གཅིག་རྐྱབ་ན། །ཉི་ཤུ་ཐམ་པ་བུད་སོང་།། 

ང་རང་གཅིག་བ་མི་ཟ། །བཅུ་དགུ་ཨ་ཙི་བཞུགས་ཤིག།

ཕ་རི་སྤང་གི་སྦུག་ལ། །གུར་གཅིག་སྤུབ་དགོ་བསམ་པ།། 

གུར་ཤིང་གདང་མ་ལྡིང་ཅུང་། །སྤུབ་སྤུབ་འདྲཝ་རང་མིན་འདུག།

ང་བཅས་གཉིས་ཀྱི་ལས་འཕྲོ། །སྤང་རི་ལོགས་ཀྱི་འཇའ་ཚོན།། 

ཡུད་ཙམ་ཆགས་པ་མ་གཏོགས། །གཏན་རྐྱང་གནས་པ་མིན་འདུག།

ཕ་རི་སྤང་གི་སྦུག་ལུ། །ར་ལུག་ཁྱུ་ཅིག་འཚོ་སོང་།། 

ར་ལུག་རྩྭ་ཆུ་མེད་རུང་། །ཨོ་ལོ་རང་གིས་བལྟ་འོང་།།

༄༅། །རྩང་མོའི་ཀི་དེབ་བློ་རིག་མེ་ཏོག

གོས་ཆེན་སེར་པོའི་སྟོད་གོ །གྱོན་དགོ་སེམས་ལུ་ཡོད་པ།། 

སྒར་པའི་ཚེམ་ཁུག་ནང་ལུ། །སྐུད་པའི་སྣ་ལྔ་མིན་འདུག།

ཁམ་བུ་ཁ་ལ་ཞིམ་མས། །མེ་ཏོག་མིག་ལ་མཛེས་པས།། 

ཁམ་ཤིང་ཤིང་གི་རྩ་བ། །སྒོམ་ཅིག་རྐྱབ་རུང་དགའ་བས།།

ཁུ་བྱུག་མཇུག་སྒྲོ་རིང་རུང་། །མདའ་མོའི་མདའ་སྒྲོ་མི་བཏུབ།། 

བྱུ་རུ་སྲིན་གྱིས་ཟ་རུང་། །ནོར་བུའི་གྲལ་ཁར་ཚུད་སོང་།།

ལྷ་ས་ཁྲོམ་གྱི་སྦུག་ལུ། །འགྲུལ་པ་བརྒྱ་དང་སྟོང་འདུག། 

རང་སེམས་དགའ་བའི་མི་གཅིག །སེར་པོ་གསེར་ལས་དཀོན་པས།།

ཁྱོད་ནི་རྒྱ་མཚོ་ཕར་ཁ། །ང་ནི་རྒྱ་མཚོ་ཚུར་ཁ།། 

ལས་དང་སྨོན་ལམ་ཡོད་ན། །རྒྱ་མཚོའི་སྦུག་ལུ་འཛོམས་ཤོག།

༄༅། །རྩང་མོའི་ཀི་དེབ་བློ་རིག་མེ་ཏོག

གཡུ་ཅིག་ཉོ་དགོ་མནོ་སྟེ། །གཡུ་ཚོང་རྐྱབ་སར་ལྷོད་ཅི།། 

བདག་གི་བླམ་དང་དཀོན་མཆོག །དྲུག་དཀར་གཅིག་དང་མཇལ་ཡི།།

དགུང་དང་སྤྲིན་གྱི་མཚམས་ལུ། །བྱུ་རུའི་མཆོད་རྟེན་བཞེངས་ཡི།། 

ཉིམ་དང་ཟླ་བས་མ་གཏོགས། །གཞན་གྱིས་མཇལ་ས་མིན་འདུག།

ཁྱོད་ནི་ལ་མོའི་རྒྱབ་ལས། །དར་དཀར་གཡུག་གཡུག་འབད་ཤོག། 

ང་ནི་ལ་མོའི་གདོང་ལས། །འཛུམ་མདོག་ཤིག་ཤི་འབད་གེ།

ཕ་རི་སྤང་གི་ལོགས་ལ། །འགྲུལ་པ་བརྒྱ་འགྲུལ་སྟོང་འགྲུལ།། 

ཁ་ཤེས་ངོ་ཤེས་འགྲུལ་པ། །སེར་པོ་གསེར་ལས་དཀོན་པས།།

ཕ་རི་སྤང་གཤོང་ཡོད་པ། །མི་རྣམས་ཀུན་གྱིས་ཤེས་སོང་།། 

སྤང་ལུ་གསེར་ཤོག་ཡོད་པ། །ང་རང་མ་གཏོགས་མི་ཤེས།།

༄༅། །རྩང་མོའི་ཀི་དེབ་བློ་རིག་མེ་ཏོག

སྟེང་ཕྱོགས་ལྷ་ལས་ལྟ་ཚེ། །སྣ་ཚོགས་ལྡུམ་ར་མཐོང་མས།། 

རང་དང་ལྷ་མོའི་མེ་ཏོག །གནམ་དང་ལས་ཀྱིས་བསྐོསཔ་མས།།

ཁྱོད་ནི་བ་ལུ་སྒྲོལ་མ། །ང་ནི་སུ་ལུ་སྒྲོལ་མ།། 

སྒྲོལ་མ་ཕར་བཤལ་ཚུར་བཤལ། །ཚེ་སྔོན་ལས་རང་ཨིན་པས།།

དཀར་ཡོལ་དཀར་སངས་གཅིག་ལ།  །རི་མོ་བཀྲིས་རྟགས་བརྒྱད།། 

དཀར་ཡོལ་ཆག་ན་མ་གཏོགས། །རི་མོ་ཡལ་ས་མིན་འདུག།

རྒྱ་ནག་དཀར་ཡོལ་འབོལ་བས། །དཀར་ཡོལ་འབྲུག་རིས་དཀོན་མས།། 

ལྷོ་ལུ་ཤིང་ཆེན་འབོལ་བས། །ཤིང་ཆེན་རྫབ་རྒྱུ་དཀོན་པས།།

རང་སེམས་བཙན་དང་མི་བཙན། །ལྡེ་མིག་ནང་གི་ཟེ་རེ།། 

ལྡེ་མིག་དཀྲོག་དཀྲོག་བྱེད་རུང་། །ཟེ་རེ་འབུད་ས་མིན་འདུག།

༄༅། །རྩང་མོའི་ཀི་དེབ་བློ་རིག་མེ་ཏོག

རང་སེམས་ཕྲང་ག་མི་ཕྲང་། །སོ་རས་ནང་གི་མདའ་མོ།། 

སོ་རས་ཁྲོག་ཁྲོག་བྱེད་རུང་། །མདའ་མོ་གཡོ་ས་མིན་འདུག།

གནམ་ལུ་སྤྲིན་ཅིག་མེད་ན། །གོས་ཆེན་སྔོ་སངས་འདྲ་བས།། 

ཕ་ལ་བུ་ཅིག་མེད་ན། །རི་དྭགས་རྐྱང་གཅིགམ་འདྲ་བས།།

ལྕང་མ་ཆུ་ལུ་སྐྱེས་པ། །ཡ་མཚན་ཆེ་བ་མིན་འདུག། 

བྲག་རི་སྐམ་པའི་ལོགས་ལ། །ལྷ་ཤིང་ཤུག་པ་འཁྲུངས་ཡོད།།

ལྕང་མ་བཅག་ཡང་མི་བཅག །བྱི་ཅུང་དཀྲོག་ཡང་མི་དཀྲོག། 

ལྕང་མའི་ཐུགས་དང་མ་ལྡན། །བྱི་ཅུང་སྡོད་ས་སྤོ་གེ།

ཕ་རི་སྤང་གི་ལོགས་ལུ། །ཨོ་ལོའི་མཛུབ་དཀྱི་འབྱང་ཡོད།། 

སྐལ་བ་ཅན་གྱིས་མ་གཏོགས། །འདོད་པ་ཅན་གྱིས་མི་འཐོབ།།

༄༅། །རྩང་མོའི་ཀི་དེབ་བློ་རིག་མེ་ཏོག

རྒྱ་ནག་རི་མགོ་མཐོ་བས། །སྤྲིང་ཟམ་ཆུ་ལས་རིང་མས།། 

རྒྱ་ནག་སྨན་ཆུང་བུ་མོ། །མི་ཆགས་ཟེར་རུང་བདེན་མས།།

གངས་སྟོད་ལྷ་བྱ་གོང་མ། །ཕ་ཡུལ་མིན་འདུག་མ་མནོ།། 

རི་མགོ་མཐོ་རིགས་མཐོ་ཚད། །ལྷ་བྱ་གོང་མའི་ཕ་ཡུལ།།

ཕ་རི་ཤུག་པ་གུག་གུག །ཚུ་རི་ལྕང་མ་གུག་གུག། 

གུག་ན་མཉམ་གཅིག་གུག་ཤོག །མ་གུག་རང་རང་སོ་སོ།།

དཀར་སངས་ཟླ་བའི་ལོགས་ལུ། །སྤྲིན་གྱི་གཡའ་ཅིག་བྱུང་སོང་།། 

བཏབ་པའི་ལྷན་ཅུང་མེན་པར། །སངས་པའི་དུས་ཅིག་ཤར་འོང་།།

ཆུ་འགོ་ཆུ་རིས་ཤིག་ཤི །ཆུ་མཇུག་ཧུ་མ་ལོང་ལོང་།། 

ཆུ་བར་ཤེལ་དཀར་བྲག་ལས། །ག་དེ་དབོག་དབོག་འཐོབ་པས།།

༄༅། །རྩང་མོའི་ཀི་དེབ་བློ་རིག་མེ་ཏོག

འབྱུང་ན་གསེར་ཀྱི་མཛུབ་དཀྱི། །མ་འབྱུང་དངུལ་གྱི་མཛུབ་དཀྱི།། 

ལྟས་ངན་རག་གི་མཛུབ་དཀྱི། །བདག་ལ་དགོས་པ་མིན་འདུག།

ཞྭ་མོ་ཆུང་བས་མ་མནོ། །གསེར་སྲང་བརྒྱ་ཡི་ཞྭ་མོ།། 

སྐུད་པ་ཕྱ་བས་མ་མནོ། །རྒྱ་ཡི་དར་སྐུད་སྟོང་སྐུད།།

གཡུ་ཐོག་ཟམ་པའི་སྟེང་ལས། །དགེ་སློང་ཆིབས་གྲལ་བཙར་ཚེ།། 

ཟམ་པའི་འོག་གི་ཉ་མོ། །ངན་སོང་གྲོལ་བར་ཐག་ཆོད།།

དཀར་ཡོལ་དཀར་སངས་གཅིག་ལུ། །འབྲུག་རིས་བརྒྱ་དང་བཅོ་བརྒྱད།། 

སྨན་ཆུང་གཟུགས་རིས་གཅིག་ལུ། །བློ་རིག་བརྒྱ་དང་བཅོ་བརྒྱད།།

རྒྱ་ནག་དབུས་ལས་ཐོན་པའི། །གསེར་སྐུ་ཕྱག་ན་རྡོ་རྗེ།། 

མེ་ཏོག་བུམ་པའི་ནང་ལས། །ཡོན་ཆབ་བཞེས་པར་བྱོན་ཤོག།

༄༅། །རྩང་མོའི་ཀི་དེབ་བློ་རིག་མེ་ཏོག

ཕ་རི་སྤང་གི་ལོགས་ལུ། །སྐྱེ་ནི་གང་ཡང་སྐྱེ་འོང་།། 

ཐོབ་ཚད་འཐུ་སྟེ་མ་བཟའ། །དུག་གི་ར་དང་འཕྱད་འོང་།།

ལམ་གསུམ་འཛོམས་པའི་སྦུག་ལུ། །གསེར་གྱི་དུམ་བུ་བརྡབས་ཡོད།། 

འདི་གུ་རེག་མི་ཡོད་ན། །རིན་ཆེན་སྲོག་དང་འབྲལ་འོང་།།

དགའ་ནི་ཤར་རི་དགའ་སོང་། །ནུབ་རི་ལས་ཀྱིས་བཀོད་སོང་། 

ལས་ཀྱིས་བཀོད་པའི་ནུབ་རི། །ཤར་རི་སྤང་ས་མིན་འདུག།

གངས་ལུ་ཁ་བ་ཆགས་པ། །མི་རྣམས་ཀུན་གྱིས་ཤེས་སོང་།། 

གཅིག་སེམས་གཅིག་ལུ་ཆགས་པ། །སུ་དང་གང་གིས་མི་ཤེས།།

སྒང་གི་ཨེ་ཏོ་མེ་ཏོག །གཏན་རྐྱང་སྒང་ལུ་མི་ཤར།། 

གཏན་རྐྱང་སྒང་ལུ་ཤར་ན། །སྒང་གི་རྒྱན་ཆ་བཏུབ་པས།།

༄༅། །རྩང་མོའི་ཀི་དེབ་བློ་རིག་མེ་ཏོག

ཆུ་ལུ་རི་མོ་འབྲི་མི། །རླུང་གི་གཡོ་འཕྲུལ་ཨིན་མས།། 

མཚོ་བྱ་ཐེ་ཚོམ་མ་ཆགས། །མཚོ་མོའི་སྦུག་ལུ་མཆོངས་ཤོག།

བྱ་ཅིག་གནམ་ལུ་འཕུར་སོང་། །སྒོང་སྒོང་ས་ལ་ལུས་སོང་།། 

བྱ་མོ་དམ་ཚིག་ཡོད་ན། །སྒོང་སྒོང་གཡས་སྐོར་རྐྱབ་ཤོག།

ཡར་ཡར་ལུང་པའི་ཕུ་ལུ། །ལྷ་བསང་གཏང་དགོ་མནོ་བ།། 

དཔེ་ཆ་རླུང་གིས་གཡབ་ཚེ། །གཏང་གཏང་འདྲཝ་རང་མིན་འདུག།

གཞོང་གཞོང་མར་གྱིས་གཞོང་རུང་། །མིག་ཏོ་ཟུར་གྱིས་མི་བལྟ།། 

རྫོབ་རྫོབ་ཨོ་མར་རྫོབ་རུང་། །ཁམ་ཏོ་ཅིག་ཡང་མི་ཟ།།

མཆོད་རྟེན་མི་བཞེངས་དགུ་བཞེངས། །བྲག་གི་སྐེད་པར་བཞེངས་ཡོད།། 

ཆོས་ལམ་བྲག་གིས་བཀག་ཚེ། །སྐོར་ར་རྐྱབ་ངོ་མ་བདེ།།

༄༅། །རྩང་མོའི་ཀི་དེབ་བློ་རིག་མེ་ཏོག

ཆུ་གཅིག་ཁ་ལས་དབོག་པ། །ཧུ་མ་གཏིང་ལས་ལོངས་ཡི།། 

ལོངས་རུང་ལོང་གེ་ད་འོང་ས།།

དགུང་དང་སྤྲིན་གྱི་མཚམས་ལས། །གསེར་གྱི་བྱི་ཅུང་འཕུར་སོང་།། 

གསེར་གྱི་བྱི་ཅུང་མེན་པར། །ཡབ་ཡུམ་ཨིན་རུང་དགའ་བས།།

ཤ་བ་རྭ་ཅོ་རིང་རུང་། །གནམ་ཁའི་ཀ་བ་མི་བཏུབ།། 

རུས་སྦལ་རྐང་ཅུང་ཐུང་རུང་། །ལ་ཐང་འདྲན་འདྲ་གཤགས་ཡོད།།

ཞྭ་མོ་རྒྱ་ཞྭམོ་འོག་ལས། །མིག་ཏོ་ཧྲིབ་པ་ཤེས་ཅི།། 

ཁྱོད་ར་ཧྲིབ་ཧྲིབ་འབད་རུང་། །ང་བཅས་སེམས་པ་མི་ཤོར།།

ལྕང་མ་ཕར་ལ་གུག་གུག །བྱི་ཅུང་ཚུར་ལ་གུག་གུག། 

གུག་ན་མཉམ་གཅིག་གུག་ཤོག །མ་གུག་རང་རང་སོ་སོ།།

༄༅། །རྩང་མོའི་ཀི་དེབ་བློ་རིག་མེ་ཏོག

ཆུ་མོ་རྒྱ་ལུ་འགྲོ་བ། །སྔོན་གྱི་ལས་རང་ཨིན་པས།། 

ཉ་ཕྲུག་ཡར་ལུ་ལོག་སྟེ། །གངས་དཀར་ཏི་སི་མཇལ་འོང་།།

ནགས་ཀྱི་དོམ་ཅུང་ཧིང་དཀར། །ཤ་ལས་ཚི་ལུ་མང་རུང་།། 

དཔལ་ལྡན་ལྷ་མོའི་ཤ་ཕུད། །མ་བཏུབ་པ་རང་བཞག་བཞགཔ་ཨིན།།

གངས་ལས་འབབ་པའི་ཤ་བ། །སྐྱོ་ཞིང་སྐྱོ་ཞིང་འབབ་དོ།། 

བུ་ཆུང་ངེ་གི་མི་ཚེ། །སྐྱོ་ཞིང་སྐྱོ་ཞིང་རྫོགས་དོ།།

ཆུ་དང་ཉ་མོ་གཉིས་ཀུ། །གཅིག་ཁར་འཛོམས་པ་དགའ་སོང་།། 

ང་དང་སྐྱོ་མོ་གཉིས་ཀུ། །སོ་སོར་འབྲལ་ན་སྐྱིད་སོང་།།

ཁ་དོག་སེར་པོ་ཡོད་ཚད། །རིན་ཆེན་གསེར་རང་མི་འོང་།། 

དགའ་མཐུན་ཕྱད་རིགས་ཕྱད་ཚད། །སྙིང་གི་ཆ་རོགས་མི་འོང་།།

༄༅། །རྩང་མོའི་ཀི་དེབ་བློ་རིག་མེ་ཏོག

ཉ་མོ་སེམས་པ་དགའ་བ། །ཆུ་མོ་ཁྱོད་ལས་མིན་འདུག། 

ཆུ་མོ་ཁྱོད་ཀྱིས་ཉ་མོ། །སྲམ་གྱི་ལག་པར་མ་སྤྲོད།།

རྡོག་མ་པ་ནི་ཙུ་ནེ། །གནམ་བསྐོས་གཅིག་ཁར་བཀོད་རུང་།། 

ང་དང་སྙིང་གི་ཆ་རོགས། །གནམ་བསྐོས་མེད་པར་སྐྱོ་སོང་།།

དབྱར་གསུམ་སྤང་གི་ལོགས་ལ། །མཛེས་པའི་འཇའ་ཚོན་མེ་ཏོག། 

ཞག་གསུམ་མིག་གི་རྒྱན་ཆ། །གཏན་རྐྱང་སྡོད་ཐབས་མིན་འདུག།

མཛེས་པའི་མིག་གི་མཐུན་བཤེས། །ཕྱད་ཚེ་རང་སེམས་དགའ་ཡང་།། 

ཁ་འབྱལ་སོ་སོར་སོང་ཚེ། །འཁྲུལ་བའི་སྐྱོ་བ་ལང་དོ།།

དཀར་པོ་མར་གྱི་ཞལ་ཟས། །ཕང་མར་བཏབ་གེ་མནོ་རུང་།། 

རང་བཞིན་དྲོད་ཀྱིས་བཞུཝ་ད། །ཐབས་ཤེས་བཏོན་ས་མིན་འདུག།

༄༅། །རྩང་མོའི་ཀི་དེབ་བློ་རིག་མེ་ཏོག

དགའ་མཐུན་ཕང་མར་ལེན་དུས། །དགའ་བའི་སྤྲོ་ཉམས་ཆེ་རུང་།། 

དུས་ཚོད་རིམ་གྱིས་རྫོགསཔ་ད། །བློ་ཕམ་སྙིང་ལས་ཆེ་བས།།

ཁྲི་གདུགས་ཉི་མའི་འོད་ཟེར། །འཛམ་གླིང་མཐའ་དག་ཁྱབ་སོང་།། 

མི་ངན་དཀྲོག་ཁའི་གཡོ་གཏམ། །ཤར་ནུབ་མེད་པར་ཁྱབ་སོང་།།

དལ་འབྱོར་མི་ཡི་ལུས་རྟེན། །ཐོབ་པར་དཀའ་སྡུག་ཆེ་བས།། 

ལས་འབྲས་ཅི་ཡང་མ་ཤེས། །དུད་འགྲོའི་ལུས་རྟེན་འདྲ་དོ།།

དལ་འགྲོ་བསིལ་ལྡན་གཙང་ཆུར། །ཆུ་རྩལ་རྐྱབ་པའི་ཉ་མོ།། 

ཡར་འཐོན་ཡར་འཕར་མ་རྐྱབ། །བྱེ་མའི་ནང་ལུ་ལུས་འོང་།།

འཁོར་བའི་སྡུག་བསྔལ་དེ་ནི། །འཁྲུལ་བའི་གཉིད་ལམ་འདྲ་དོ།། 

དེ་རྣམས་བདེན་པར་བཟུང་ནས། །དོན་མེད་ཨ་ཐང་ཆད་སོང་།།

༄༅། །རྩང་མོའི་ཀི་དེབ་བློ་རིག་མེ་ཏོག

འཇིག་རྟེན་འཛམ་གླིང་འདི་ནང་། །དལ་འབྱོར་མི་ལུས་ཐོབ་སྟེ།། 

དབང་པོ་སྒོ་ལྔ་ཚང་བ། །སེམས་པ་སྙིང་ནས་དགའ་སོང་།།

མི་ལུས་ཐོབ་སྟེ་དགའ་རུང་། །ཕྱི་མ་ཐར་ལམ་འཐོབ་པའི།། 

དམ་པའི་ལྷ་ཆོས་མ་བསྒྲུབས། །རང་སེམས་སྐྱོ་བ་ལང་དོ།།

ས་སྟེང་འདི་གི་མི་རྣམས། །ཐུགས་བསམ་ལེགས་ཤོམ་གནང་ད།། 

འཁོར་བའི་ལཱ་ལུ་མ་གཡེང་། །བཛྲ་གུ་རུ་བགྱང་གནང་།།

ཉི་མ་ལ་ལས་འཛུལཝ་ད། །བག་མེད་ངང་ལུ་མ་བཞུགས།། 

བརྟགས་ཤིང་དཔྱད་དེ་བལྟ་ན། །མི་ཚེ་རྫོགས་པའི་རྟགས་མས།།

དུས་ཚོད་ཕྱི་རུ་སོངམ་ད། །མ་འོངས་འཆར་གཞི་མ་བརྩམ།། 

འཆར་གཞི་མ་འགྲུབ་བར་དུ། །རྐྱེན་ངན་གང་འོང་མི་ཤེས།།

༄༅། །རྩང་མོའི་ཀི་དེབ་བློ་རིག་མེ་ཏོག

ན་གཞོན་སོ་དཀར་དུས་སུ། །དགའ་སྤྲོར་ལོངས་སྤྱོད་མ་ཆེ།། 

རྒྱུ་འབྲས་གཙོ་བོར་བཟུང་ནས། །དམ་པའི་ལྷ་ཆོས་བསྒྲུབ་གནང་།།

རྒྱ་གཡུས་ཕྱོགས་སུ་ཐལ་བའི། །ཆུ་མོ་སླར་ལོག་མི་སྲིད།། 

ན་ཚོད་རྒས་པའི་མི་རྣམས། །ལོག་སྟེ་གཞོན་པའི་དུས་མེད།།

ཁྱོད་ནི་གསེར་གྱི་བུམ་པ། །ང་ནི་དངུལ་གྱི་བུམ་པ།། 

ལས་དང་སྨོན་ལམ་ཡོད་ན། །མཆོད་བཤམ་ཁྲ་མོར་འཛོམས་ཤོག།

རྒྱ་གླིང་ཕོ་སྐད་མོ་སྐད། །མཚན་ལྡན་བླ་མའི་རྒྱན་ཆ།། 

མཛེས་པའི་བུ་དང་བུ་མོ། །དྲིན་ཆེན་ཕ་མའི་རྒྱན་ཆ།།

གནམ་ལ་ཉི་ཟླ་སྐར་གསུམ། །གཟའ་བྲལ་ལྷང་ངེར་གསལ་སོང་།། 

ས་ལ་རྒྱལ་བློན་འབངས་གསུམ། །བདེ་སྐྱིད་ལྷ་དང་མཉམ་སོང་།།

༄༅། །རྩང་མོའི་ཀི་དེབ་བློ་རིག་མེ་ཏོག

རྒྱ་ཡི་བྱ་རྒོད་ཆེན་མོ། །ནམ་མཁའ་ལྡིང་སྐོར་རྐྱབ་སྟེ།། 

ཡབ་ཆེན་ཨ་པའི་དྲུང་དུ། །ང་ཡི་ཁ་འཐེན་གསུང་གནང།།

ལྷོ་ཡི་ཁུ་བྱུག་སྔོན་མོ། །དབུས་ལ་ལྡིང་སྐོར་རྒྱབ་ཤོག། 

སྙིང་མཐུན་བུ་མོའི་དྲུང་དུ། །བུ་ངའི་ཁ་འཐེན་གསུང་གནང།།

བྱི་ཅུང་གནམ་ལས་འཕུར་བ། །གྲིབ་མ་ས་ལ་ཕོག་སོང།། 

སེམས་དང་མཐུན་པའི་དགའ་རོགས། །ཐག་རིང་རྒྱང་ལ་ལུས་སོང་།།

གངས་དཀར་རི་ཡི་རྩེ་ལ། །མེ་ཏོག་རྣམ་པ་སྣ་ཚོགས།། 

མགོ་སྐོར་མཁས་པའི་མི་ལ། །རིག་རྩལ་རྣམ་པ་སྣ་ཚོགས།།

ཤར་གྱི་ཁྲི་གདུགས་ཉི་མ། །ནུབ་ལས་ཚེས་པའི་ཟླ་བ།། 

ཚེ་སྔོན་ལས་འཕྲོ་མེད་པར། །མཉམ་གཅིག་ཤར་ས་མིན་འདུག།

༄༅། །རྩང་མོའི་ཀི་དེབ་བློ་རིག་མེ་ཏོག

སྐྱོ་བའི་སེམས་ཀྱི་རི་མོ། །མ་བྲིས་རང་གིས་མ་ཆགས།། 

འབྲི་ན་རོགས་ཀྱིས་མ་ལེན། །བཞག་ན་སེམས་ཀྱི་ན་ཟུག།

དགུང་སྔོན་ནམ་མཁའི་དཀྱིལ་ལ། །སྤྲིན་དཀར་རིམ་པ་ཤིག་ཤི། 

མཐུན་ཕྱོགས་རླུང་གིས་གཡབ་ཚེ། །མཛེས་པའི་སྨིན་དྲུག་མཐོང་སོང་།།

དབྱར་དུས་སྤང་ལ་འགྲིམས་པའི། །བརྩེ་བའི་ཤ་བ་ཕོ་མོ།། 

བསམ་ངན་རྔོན་པས་བདའ་ཚེ། །སྐྱོ་བའི་མིག་ཆུ་ཤོར་སོང་།།

མཚོ་ཆེན་པདྨའི་དཀྱིལ་ལ། །ལྟོ་དཀར་གསེར་ཉ་ཕོ་མོ།། 

བརྩེ་མེད་སྲམ་གྱིས་དཀྲོགས་ཏེ། །བདེ་སྐྱིད་སྤྱོད་དབང་མ་བྱུང་།།

ཕྱི་ནས་དཀར་བཀྱག་དྭངས་བ། །དུང་དཀར་གཡས་འཁྱིལ་དཀར་མོ།། 

ལག་ཏུ་ལེན་ནས་ལྟ་ཚེ། །གསུང་སྙན་མེད་པས་སྐྱོ་སོང་།།

༄༅། །རྩང་མོའི་ཀི་དེབ་བློ་རིག་མེ་ཏོག

དགུང་སྔོན་དྭངས་མའི་དབྱིངས་སུ། །མཛེས་པའི་སྐར་མ་སྨིན་དྲུག། 

ལེན་ན་ལག་པས་མ་ཟུན། །བཞག་ན་སེམས་ཀྱིས་མ་བཟོད།།

གངས་དཀར་རྩེ་ནས་འབབ་པའི། །ཆུ་མོ་གཡས་སྐོར་ཤིག་ཤི། 

མཚོ་ཡི་གསེར་མིག་ཉ་ཕྲུག །དགའ་བའི་ཞལ་ངོ་ཤིག་ཤི།

གངས་དཀར་ཤེལ་གྱི་ཕོ་བྲང་། །འཇའ་འོད་འཛུམ་མདངས་ཤིག་ཤི། 

བརྩེ་བའི་ལྷ་བྱ་གོང་མོ། །སྐོར་བ་རྐྱབ་པར་ལོས་འོང་།།

སྤང་ལ་རྩྭ་ཆུ་ཡོད་ན།  །རི་དྭགས་ལས་ཀྱིས་འཁོར་འོང་།། 

ཆོས་ལ་དད་པ་ཡོད་ན། །བྱིན་རླབས་ངང་གིས་འཇུག་འོང་།།

སྟོན་ཀའི་ཟླ་བཟང་དཀར་པོ། །ནག་པོ་སྤྲིན་གྱིས་མ་སྒྲིབས།། 

འགྲོ་བའི་མུན་པ་སེལ་མཁན།  །ཟླ་བ་གཅིག་ལས་མིན་འདུག།

༄༅། །རྩང་མོའི་ཀི་དེབ་བློ་རིག་མེ་ཏོག

དགུང་སྔོན་ནམ་མཁའི་དཀྱིལ་ལ། །རབ་དཀར་ཆུ་འཛིན་ལང་ལིང་།། 

བརྩེ་མེད་རླུང་གིས་དེད་དུས། །དབང་མེད་སེམས་པ་སྐྱོ་སོང་།།

མཚོ་ཆེན་པདྨའི་དཀྱིལ་ལ། །དུང་དཀར་གཡས་འཁྱིལ་དཀར་མོ།། 

དད་དང་ལས་འཕྲོ་ཅན་གྱིས། །བླ་མའི་ཕྱག་ལ་ཕུལ་ཤོག།

སྤང་གཤོང་བདེ་མོའི་ཐང་ལ།  །ཡར་འགྲོ་ཤ་བ་ཕོ་མོ།། 

ཤ་ཁྱི་ནག་པོ་མེད་པར།  །ཤ་བ་སྤང་ལ་སྐྱིད་སོང་།།

བྱ་འདི་ཁྲུང་ཁྲུང་དཀར་མོ། །གཤོག་སྒྲོ་གཡར་རོགས་གནང་དང་།། 

ཐག་རིང་རྒྱང་དུ་མི་འགྲོ། །ལྷོ་མོན་བསྐོར་ནས་ལོག་འོང།།

མར་འགྲོ་ཆུ་མོའི་དཀྱིལ་ལ། །འཁྱུག་འཁྱུག་གསེར་ཉ་ཕོ་མོ།། 

སྲམ་ཕྲུག་ནག་མོ་མེད་པས། །གསེར་ཉ་སྐྱིད་ཉམས་སྐྱོང་སོང་།།

༄༅། །རྩང་མོའི་ཀི་དེབ་བློ་རིག་མེ་ཏོག

ཚེ་ལ་རྟག་པ་མིན་འདུག  །རླུང་གསེབ་མར་མེ་འདྲ་སོང་།། 

ལུས་ལ་བརྟན་པ་མིན་འདུག  །ཆུ་ཡི་ལྦུ་བ་འདྲ་སོང་།།

ཤར་ལས་ཤར་བའི་ཉི་མ།  །འགྲོ་ས་ནུབ་ལུ་ཨིན་པས།། 

ཨ་མས་སྐྱེས་པའི་བུ་ཆུང་། །འགྲོ་ས་འཆི་བའི་ལམ་དུ།།

ཤར་ལས་སྐར་མ་གཅིག་ཤར། །ནུབ་ལས་སྐར་མ་གཉིས་ཤར།། 

ལས་དང་སྨོན་ལམ་ཡོད་ན། །ནམ་མཁའི་དབྱིངས་ལུ་འཛོམས་ཤོག།

གངས་ལས་འབབ་པའི་བསིལ་ཆུ། །མ་འབབ་ན་ཡང་དགའ་སོང་།། 

འབབ་ཚེ་ཟམ་པའི་འོག་ལུ། །སེམས་ཀྱི་སྐྱོ་རོགས་ཨིན་མས།།

རྒྱ་མཚོ་གཏིང་ལས་ཐོན་པའི། །ནོར་བུ་གདུང་དཀར་གཡས་འཁྱིལ།། 

ཕྱི་ལས་དཀར་བཀྱག་དྭངས་བས། །ནང་གི་གསུང་སྐད་ཧན་པས།།

༄༅། །རྩང་མོའི་ཀི་དེབ་བློ་རིག་མེ་ཏོག

གངས་ཀྱི་ཆུ་དཀར་མེ་ཏོག  །གཏན་རྐྱང་གངས་ལུ་ཤར་ཡོད།། 

མཛེས་པའི་གསེར་མིག་ཉ་མོ། །རྒྱ་མཚོ་གཏིང་ལུ་སྡོད་ཡོད།།

གངས་ལུ་ཆགས་པའི་ཁ་བ། །ཉིམ་གིས་བཞུ་ཚེ་སྐྱོཝ་མས།། 

མཛེས་པའི་སྨན་ཆུང་བུ་མོ། །གཞན་གྱིས་དཀྲོག་ཚེ་ཕངས་མས།།

ལྷོ་ཕྱོགས་འཛམ་བུའི་གླིང་ལ། །མི་ལུས་གསེར་གྱི་རིན་ཆེན།། 

ང་བཅས་མཉམ་རོགས་གཞོནམ་ཚུ། །མི་ཚེ་སྟོང་ལོག་མ་གཏང་།།

ས་འདི་བུམ་པའི་ཐང་ལ། །གཡག་ལུག་མང་པོ་འཛོམས་ཡོད།། 

རང་གི་མིག་ཁར་ཚུད་པའི། །གཡག་ལུག་གཅིག་ཡང་མིན་འདུག།

ཆུ་མོ་ཆུ་རིས་ཤིག་ཤི། །ཉ་མོ་འཁྱམས་པའི་ཕ་གཡུས།། 

ཆུ་མོ་དལ་གྱིས་མི་འགྲོ། །ཉ་མོ་སེམས་པ་སྐྱོ་སོང་།།

༄༅། །རྩང་མོའི་ཀི་དེབ་བློ་རིག་མེ་ཏོག

ཡལ་ག་མེད་པའི་ཤིང་འདི། །འཛེག་པར་ལཱ་ཁག་འདུག་གོ། 

ནང་གཟུངས་མེད་པའི་མཆོད་རྟེན། །སྐོར་ར་རྐྱབ་རུང་དོན་མེད།།

ཁྱོད་ནི་ཁྲུང་ཁྲུང་དཀར་མོ། །ཟ་ནི་ཅི་ཡང་མིན་འདུག། 

ང་ནི་ཨོ་ལ་གནག་པོ། །སྒོང་རྡོག་དཀརཔོ་གཅིག་ཟ་ཡི།།

ཤིང་འདི་སྟག་པའི་ཤིང་ལུ། །སྟ་རི་ཡོར་ཡོར་མ་བྱེད།། 

སྟ་རི་ཡོར་ཡོར་བྱེད་ན། །རིན་ཆེན་སྲོག་དང་འབྲལ་འོང་།།

ཁྱོད་ནི་ཕག་ཤ་དཀར་པོ། །ང་ནི་ནོར་ཤ་དམར་པོ།། 

ལས་དང་སྨོན་ལམ་ཡོད་ན། །བང་ཅུང་གཅིག་ནང་འཛོམས་ཤོག།

ལྷོ་ཕྱོགས་འཛམ་བུ་གླིང་ནང་། །མགྱོནམོ་འདྲའི་མི་ལུས་ཐོབ་སོང་།། 

མགྱོནམོ་འདྲའི་མི་ལུས་འཐོབ་ཚེ། །མནོ་བསམ་བརྒྱ་སྟོང་ཤར་སོང་།།

༄༅། །རྩང་མོའི་ཀི་དེབ་བློ་རིག་མེ་ཏོག

ཤར་ལས་ཤར་བའི་ཁྲི་གདུགས། །མ་ཤར་རང་ཡང་དགའ་སོང་།། 

ཤར་ཚེ་གླིང་བཞི་བསྐོར་ཏེ། །སེམས་པ་ལས་ཀྱིས་དགའ་སོང་།།

མཆོད་རྟེན་བྱང་ཆུབ་མཆོད་རྟེན། །བྱག་གི་སྐེད་པར་བཞེངས་ནུག། 

སེམས་ཀྱིས་བསྐོར་ན་མ་གཏོགས། །ལུས་ཀྱིས་སྐོར་ཐབས་མིན་འདུག།

འཛམ་གླིང་མི་ཡི་བུ་མོ། །གཟུགས་མཛེས་ལྷ་དང་འདྲ་དོ།། 

ལྷ་ཡི་བུམོ་དང་འདྲ་རུང་། །དགོ་མི་ག་ཡང་མིན་འདུག།

ཤིང་ཁར་ཆགས་པའི་བྱི་ཅུང་། །འཕུར་ཡི་འཕུར་ཡི་འགྱོཝ་མས།། 

སེམས་ཀྱིས་མནོ་བསམ་བཏང་རུང་། །ལུས་ཀྱིས་འཕུར་ཐབས་མིན་འདུག།

རྟག་བུ་འཁྱམས་པའི་འཁོར་བ། །རེ་བ་ང་ལུ་མིན་འདུག། 

རྫོགས་པའི་སངས་རྒྱས་གོ་འཕང་། །ད་ལྟ་ཉིད་དུ་བསྒྲུབ་གེ།

༄༅། །རྩང་མོའི་ཀི་དེབ་བློ་རིག་མེ་ཏོག

གངས་ཀྱི་ཆུ་དཀར་མེ་ཏོག  །གཏན་རྐྱང་གངས་ལུ་ཤར་སོང་།། 

མཛེས་སྡུག་ངོ་མཚར་ཆེ་བས། །གངས་ཀྱི་རྒྱན་ཆ་བཏུབ་པས།།

དགུང་སྔོན་དབྱིངས་ལུ་ཤར་བའི། །སྐར་མ་སྨིན་དྲུག་མཛེས་པས།། 

མཛེས་པའི་སྨིན་དྲུག་མེན་པར། །སྤུན་ཆ་ཨིན་རུང་དགའ་བས།།

ཤར་ལས་ཤར་བའི་ཁྲི་གདུགས། །འཛམ་གླིང་མུན་པ་སེལ་དོ།། 

མཛེས་པའི་ཡིད་འཕྲོག་ལྷ་མོ། །ངེ་སེམས་མུན་པ་བསལ་གནང་།།

རྒྱ་གར་ཤར་གྱི་རྨ་ བྱ། །མདོངས་སྒྲོ་ཁྱོད་རང་ལེགས་པས།། 

མདོངས་སྒྲོ་ལེགས་པའི་རྨ་ བྱ། །བུམ་པའི་ཁ་རྒྱན་འབད་གནང་།།

ནགས་ལུ་འཁྱམས་པའི་ཤ་བ། །རྩྭ་ཆུ་མེད་པར་སྐྱོ་བས།། 

འཁོར་བར་འཁྱམས་པའི་སྤྲང་པོ། །དམ་ཆོས་མ་མཇལ་སྐྱོ་བས།།

༄༅། །རྩང་མོའི་ཀི་དེབ་བློ་རིག་མེ་ཏོག

ཁྱོད་ནི་གསེར་ཤོག་མེ་ཏོག  །ང་ནི་གསེར་སྦྲང་བུང་བ།། 

ལས་དང་སྨོན་ལམ་ཡོད་ན། །ལྡུམ་ར་ནང་ལུ་འཛོམས་ཤོག།

ཁྱོད་གཟུགས་ཙཱ་རིའི་སྨྱུག་མ། །འཁྱུག་འཁྱུག་ལྡེམ་ལྡེམ་ཡོད་རུང་།། 

ལས་འཕྲོ་ཅན་གྱིས་མ་གཏོགས། །རང་གིས་འཐོབ་ས་མིན་འདུག།

དགུང་གི་ཁྲི་གདུགས་ཉི་མ། །འཛམ་གླིང་མུན་པ་བསལ་གནང་།། 

བདག་གི་བླམ་དང་དཀོན་མཆོག  །འགྲོ་བའི་མུན་པ་བསལ་གནང་།།

